KUUBWA ULIMWENGU

Mwanzo 1:1-25

Hapo mwanzo, Mungu aliumba mbingu na dunia. Dunia ilikuwa bila umbo na tupu. Giza lilikuwa limefunika vilindi vya maji na roho ya Mungu ilikuwa ikitanda juu ya maji. Mungu akesema, "Mwanga uwe," mwanga ukawa. Mungu akauona mwanga kuwa ni mwema. Kisha Mungu akautenganisha mwanga na giza. Ikawa jioni, ikawa asubuhi siku ya kwanza. Mungu akesema, "Anga liwe katikati ya maji, liyatenge maji sehemu mbili." Mungu akalifanya anga, akayatenga maji yaliyo juu ya anga na yale yaliyo chini ya anga hilo. Ikawa jioni, ikawa asubuhi; siku ya pili. Mungu akasema, "Maji yaliyo chini ya mbingu na yakusanyike mahali pamoja, nchi kavu itokee." Ikawa hivyo. Mungu akaona kuwa ni vyema.

Kisha Mungu akasema, "Ardhi na ioteshe mimea: mimea izaayo mbegu na miti izaayo matunda yenye mbegu." Ikawa hivyo. Mungu akaona kuwa ni vyema. Ikawa jioni, ikawa asubuhi; siku ya tatu. Mungu akasema, "Mianga na iweko angani, itenge mchana na usiku, ionyeshe nyakati, majira, siku na miaka, na ing'ae angani na kuiangazia dunia." Ikawa hivyo. Mungu akaona kuwa ni vyema. Ikawa jioni, ikawa asubuhi; siku ya nne. Mungu akasema, "Maji na yatoe makundi ya viumbe hai na ndege waruke angani." Basi, Mungu akaumba wanyama wakubwa sana wa baharini na aina zote za viumba vyote hai viendavyo na kujaa majini; akaumba na aina zote za ndege wote. Mungu akaona kuwa ni vyema. Ikawa jioni, ikawa asubuhi; siku ya tano. Mungu akasema, "Ardhi na itoe aina zote za viumbe hai, wanyama wa kufugwa, viumbe vitambaavyo na wanyama wa porini wa kila aina." Ikawa hivyo. Basi, Mungu akafanya aina zote za wanyama wa porini, wanyama wa kufugwa, na viumbe vitambaavyo.

